
Богослужения мирянским чином

Святых славных и всехвальных и первоверховных апостол Петра и Павла.
Великая вечерня

Старший:
Молитвами Святых Отец наших, Господи Иисусе Христе Боже наш, помилуй нас. 
Братия:
Аминь.
Чтец:
Приидите, поклонимся Цареви нашему Богу. 
Приидите, поклонимся и припадем Христу, Цареви нашему Богу.
Приидите, поклонимся и припадем Самому Христу, Цареви и Богу нашему.
В начале пения 103-го псалма старший  совершает каждение всего храма и братии (при каждом каждении старший творит поклон).

Братия поет 103-й псалом - предначинательный (избранные стихи):

Благослови, душе моя, Господа! Благословен ecu Господи. 

Господи Боже мой, возвеличился еси зело. Благословен еси Господи! 

Во исповедание и в велелепоту облеклся еси. Благословен еси Господи!

На горах станут воды. Дивна дела Твоя, Господи.

Посреде гор пройдут воды. Дивна дела Твоя, Господи.

Вся премудростию сотворил еси. Слава Ти, Господи, сотворившему вся. 

Старший:
Слава Отцу, и Сыну, и Святому Духу, и ныне и присно и во веки веков. Аминь. 

Братия:
Аллилуиа, Аллилуиа, Аллилуиа, слава Тебе, Боже. -трижды-
Братия:
Господи, помилуй. (12 раз) – читается вместо великой ектеньи -поклон-

Стихословие кафизмы

Братия поет 1-й антифон 1-й кафизмы:
Блажен муж, иже не иде на совет нечестивых. Аллилуиа -трижды-

Яко весть Господь путь праведных, и путь нечестивых погибнет. Аллилуиа -трижды-
Работайте Господеви со страхом, и радуйтеся Ему с трепетом. Аллилуиа -трижды-
Блажени вси надеющийся Нань. Аллилуиа -трижды-
Воскресни Господи, спаси мя, Боже мой. Аллилуиа -трижды-
Господне есть спасение, и на людех Твоих благословение Твое. Аллилуиа -трижды-
Слава Отцу, и Сыну, и Святому Духу, и ныне и присно и во веки веков. Аминь. Аллилуиа -трижды-
Аллилуиа, Аллилуиа, Аллилуиа. Слава Тебе, Боже. 

Аллилуиа, Аллилуиа, Аллилуиа. Слава Тебе, Боже.

Аллилуиа, Аллилуиа, Аллилуиа. Слава Тебе, Боже.

Братия:
Господи, помилуй. (3 раз) – читается вместо малой ектеньи -поклон-

“Господи, Воззвах...”

Во время пения "Господи, воззвах" и стихир старший совершает каждение всего храма и молящихся. 

Братия:
Господи, воззвах к Тебе, услыши мя. Услыши мя, Господи. 

Господи, воззвах к Тебе, услыши мя: вонми гласу моления моего, внегда воззвати ми к Тебе. Услыши мя, Господи. 

Да исправится молитва моя, яко кадило пред Тобою, воздеяние руку моею, жертва вечерняя. Услыши мя. Господи.

Псалом 140-й:
Положи, Господи, хранение устом моим и дверь ограждения о устнех моих. 

Не уклони сердце мое в словеса лукавствия, непщевати вины о гресех. 

С человеки делающими беззаконие, и не сочтуся со избранными их. 

Накажет мя праведник милостию и обличит мя: елей же грешнаго да не намастит главы моея. 

Яко еще и молитва моя во благоволениих их, пожерты быша при камени судии их. 

Услышатся глаголи мои, яко возмогоша: яко толща земли проседеся на земли, расточишася кости их при аде. 

Яко к Тебе, Господи, Господи, очи мои, на Тя уповах, не отыми душу мою.

Сохрани мя от сети, юже составиша ми, и от соблазн делающих беззаконие. 

Падут во мрежу свою грешницы: един есмь аз, дондеже прейду. 

Псалом 141-й:
Гласом моим ко Господу воззвах, гласом моим ко Господу по-молихся. 

Пролию пред Ним моление мое, печаль мою пред Ним возвещу. 

Внегда исчезати от мене духу моему, и Ты познал еси стези o моя. 

На пути сем, по немуже хождах, скрыша сеть мне. 

Смотрях одесную и возглядах, и не бе знаяй мене. 

Погибе бегство от мене, и несть взыскаяй душу мою. 

Воззвах к Тебе, Господи, рех: Ты еси упование мое, часть моя еси на земли живых. 

Вонми молению моему, яко смирихся зело: избави мя от гонящих мя, яко укрепишася паче мене.  

На 8

Чтец:
Из глубины воззвах к Тебе, Господи. 
Братия:
Господи, услыши глас мой.

Братия поет стихиры на 8, глас 2: Самоподобен. [Андреа Пирскаго:]:
Киими похвальными венцы увязем Петра и Павла, разделенных телесы и совокупленныя духом, Богопроповедников первостоятели. Оваго убо яко апостолов предначальника, оваго же яко паче иных трудившася. Сих бо воистинну достойно безсмертныя славы венцы венчает Христос Бог наш, имеяй велию милость.

Чтец:
Да будут уши Твои.
Братия:
Внемлюще гласу моления моего.

Братия (глас 2-й):
Киими похвальными венцы увязем Петра и Павла, разделенных телесы и совокупленныя духом, Богопроповедников первостоятели. Оваго убо яко апостолов предначальника, оваго же яко паче иных трудившася. Сих бо воистинну достойно безсмертныя славы венцы венчает Христос Бог наш, имеяй велию милость.

На 6

Чтец:
Аще беззакония назриши, Господи, Господи, кто постоит?
Братия:
Яко у Тебе очищение есть. 

Братия (глас 2-й):
Киими похвальными венцы увязем Петра и Павла, разделенных телесы и совокупленныя духом, Богопроповедников первостоятели. Оваго убо яко апостолов предначальника, оваго же яко паче иных трудившася. Сих бо воистинну достойно безсмертныя славы венцы венчает Христос Бог наш, имеяй велию милость.

Чтец:
Имени ради Твоего потерпех Тя, Господи, потерпе душа моя в слово Твое.
Братия:
Упова душа моя на Господа.

Братия (глас 2-й):
Киими песненными добротами воспоем Петра и Павла? Богоразумия криле, прелетевшия концы и к Небеси вознесшияся, руце Евангелия благодати, нозе истиннаго проповедания, реки премудрости, крестныя роги, имиже демонов бровь Христос низложи, имеяй велию милость.

На 4

Чтец:
От стражи утренния до нощи, от стражи утренния. 
Братия:
Да уповает Израиль на Господа.

Братия (глас 2-й):
Киими песненными добротами воспоем Петра и Павла? Богоразумия криле, прелетевшия концы и к Небеси вознесшияся, руце Евангелия благодати, нозе истиннаго проповедания, реки премудрости, крестныя роги, имиже демонов бровь Христос низложи, имеяй велию милость.

Яко у Господя милость, и многое у Него избавление.
Братия:
И Той избавит Израиля от всех  беззаконий его.

Братия (глас 2-й):
Киими песненными добротами воспоем Петра и Павла? Богоразумия криле, прелетевшия концы и к Небеси вознесшияся, руце Евангелия благодати, нозе истиннаго проповедания, реки премудрости, крестныя роги, имиже демонов бровь Христос низложи, имеяй велию милость.

На 2

Чтец:
Хвалите Господа вси языцы.
Братия:
Похвалите Его вси людие.
Братия (глас 2-й):
Киими духовными песньми похвалим Петра и Павла? Безбожия заклавшия незатыкаемая уста, страшныя Духа мечи, Рима светлая удобрения, всея вселенныя питатели, Новаго Завета Богописанныя скрижали мысленныя, яже в Сионе Христос возгласи, имеяй велию милость.

Чтец:
Яко утвердися милость Его на нас. 
Братия:
И истина Господня пребывает во век.
Братия (глас 2-й):
Киими духовными песньми похвалим Петра и Павла? Безбожия заклавшия незатыкаемая уста, страшныя Духа мечи, Рима светлая удобрения, всея вселенныя питатели, Новаго Завета Богописанныя скрижали мысленныя, яже в Сионе Христос возгласи, имеяй велию милость.

Старший:
Слава Отцу, и Сыну, и Святому Духу. 

Братия (глас 4-й):
Трикратным вопрошением, еже: Петре, любиши ли Мя? трикратное отвержение Христос исправил есть. Темже и к тайноведцу Симон: Господи, вся веси, вся знаеши, Ты веси, яко люблю Тя. Темже к нему Спас: паси овцы Моя, паси избранныя Моя, паси агнцы Моя, яже Моею кровию снабдех во спасение. Того моли, Богоблаженне апостоле, даровати нам велию милость.

Старший:
И ныне и присно и во веки веков. Аминь
Братия поет догматик (глас 4-й):
Иже Тебе ради богоотец пророк Давид песненно о Тебе провозгласи, величия тебе Сотворшему: предста Царица одесную Тебе. Тя бо Матерь, Ходатаицу живота показа, без отца из Тебе вочеловечитися Благоволивый Бог: да Свой паки обновит образ, истлевший страстьми, и заблуждшее горохищное обрет овча, на рамо восприим, к Отцу принесет, и Своему хотению, с Небесными соединит Силами, и спасет, Богородице, мiр, Христос имеяй велию и богатую милость.
Братия поет:
Свете тихий святыя славы, Безсмертнаго, Отца Небеснаго, Святаго Блаженнаго, Иисусе Христе! Пришедше на запад солнца, видевше свет вечерний, поем Отца, Сына и Святаго Духа, Бога. Достоин еси во вся времена пет быти гласы преподобными, Сыне Божий, живот даяй, темже мир Тя славит!
Чтец громко произносит прокимен (глас 6-й), и хор вторит ему: 

Помощь моя от Господа,/ сотворшаго небо и землю.
Братия:
Помощь моя от Господа,/ сотворшаго небо и землю.
Чтец: 
Возведох очи мои в горы, отнюдуже приидет помощь моя.
Братия:
Милость Твоя, Господи,/ поженет мя вся дни живота моего.

Чтец.: 
Помощь моя от Господа,. 

Братия:
Сотворшаго небо и землю.
Паремии.

Чтец: Соборнаго послания Петрова чтение.
Старший читает паремии:
Братие, благословен Бог и Отец Господа нашего Иисуса Христа, Иже по мнозей Своей милости порождей нас во упование живо Воскресением Иисус Христовым от мертвых, в наследие нетленно и нескверно и неувядаемо, соблюдено на небесех вас ради, иже силою Божиею соблюдени верою, во спасение готовое явитися во время последнее. О немже радуйтеся, мало ныне, аще лепо есть, прискорбни бывше в различных напастех: Да искушение вашея веры многочестнейше злата гибнуща, огнем же искушена, обрящется в похвалу и честь и славу, во откровении Иисус Христове, Егоже не видевше любите, и на Негоже ныне не зряще, верующе же, радуетеся радостию неизглаголанною и прославленною, приемлюще кончину вере вашей, спасение душам.

Чтец: Соборнаго послания Петрова чтение.
Старший читает паремии:
Возлюбленнии, препоясавше чресла помышления вашего, трезвящеся, совершенне уповайте на приносимую вам благодать откровением Иисус Христовым. Яко чада послушания, не преобразующеся первыми неведения вашего похотении, но по Звавшему вы Святому, и сами святи во всем житии будите. Зане писано есть: святи будите, яко Аз Свят есмь. И аще Отца называете нелицемерно судяща комуждо по делу, со страхом жития вашего время жительствуйте, ведяще, яко не истленным сребром или златом избавистеся от суетнаго вашего жития отцы преданнаго, но честною кровию яко Агнца Непорочна и Пречиста Христа.

Чтец: Соборнаго послания Петрова чтение.
Старший читает паремии:
Возлюбленнии, молю яко пришельцы и странники, огребатися от плотских похотей, яже воюют на душу, житие ваше имуще добро во языцех, да о немже клевещут вас аки злодеев, от добрых дел видевше, прославят Бога в день посещения. Повинитеся убо всякому человечу созданию Господа ради: аще царю, яко преобладающу: аще ли же князем, яко от него посланным, во отмщение убо злодеем, в похвалу же благотворцем. Яко тако есть воля Божия, благотворящим обуздовати безумных человек невежество: яко свободни, а не яко прикровение имуще злобы свободу, но яко раби Божии. Всех почитайте, братство возлюбите, Бога бойтеся, царя чтите. Раби, повинуйтеся во всяцем страсе владыкам, не токмо благим и кротким, но и строптивым. Се бо есть угодно пред Богом, аще совести ради Божия терпит кто скорби, стражда без правды. Кая бо похвала, аще согрешающе мучими терпите? Но аще добро творяще и страждуще терпите, сие угодно пред Богом, на сие бо и звани бысте: зане и Христос пострада по нас, нам оставль образ, да последуем стопам Его: Иже греха не сотвори, ни обретеся лесть во устех Его: Иже укаряемь противу не укаряше, стражда не прещаше, предаяше же Судящему праведно: Иже грехи наша Сам вознесе на Теле Своем на древо, да от грех избывше, правдою поживем.

Братия:
Господи, помилуй. (40 раз) – читается вместо сугубой ектеньи –поклон-

Братия:
Сподоби, Господи, в вечер сей без греха сохранитися нам. Благословен еси, Господи, Боже отец наших, и хвально и прославлено имя Твое во веки. Аминь. 

Буди, Господи милость Твоя на нас, якоже уповахом на Тя. Благословен еси, Господи, научи мя оправданием Твоим. Благословен еси, Владыко, вразуми мя оправданием Твоим. Благословен еси, Святый, просвети мя оправдании Твоими. 

Господи, милость Твоя во век: дел руку Твоею не презри. Тебе подобает хвала, Тебе подобает пение, Тебе слава подобает, Отцу и Сыну и Святому Духу, ныне и присно и во веки веков. Аминь.

Братия:
Господи, помилуй. (12 раз) – читается вместо просительной ектеньи –поклон-
Старший во время пения стихир на литии совершает каждение храма и братии.

Чтец поет стихиры самогласны ( глас 2-й): 

[Андреа Иерусалимиты:] Грядите собори днесь верных, благохвальное и красное собрание, благодати избранныя хитрецы, Петра и Павла, подобными хвалами венчаем, яко независтно всем слово всеявше, с сими и благодать Духа обогатиша, и истиннаго винограда суще лозие, грозд зрел нам возделаша, веселящь сердца наша. К ним же откровенным лицем, и чистою совестию возопием, глаголюще: радуйтеся, разорители безсловесных, и служителие словесных. радуйтеся, всех Творца и Строителя, избрания красная: радуйтеся, ходатаи благих, и отгонителие лестных, ихже да умолим, молитися присно, к Зиждителю и Учителю, мир крепкостоятелен мiру даровати, и душам нашим велию милость.

[Арсениево:] Ученики Христовы, и основания церкве, истинныя столпы и стены, и трубы Божественныя Христовых учений и страданий, верховныя Петра и Павла, яко всего мiра предстатели восхвалим: сии бо обтекше широту всея земли, якоже ралом всеяша веру, и всем богоразумие всадиша, Троическое являюще слово. О Петре, каменю и основание, и Павле, сосуде избранный, иже и сопряженнии волы Христовы, вся привлекоша в богоразумию языки, грады же и островы, евреи же паки ко Христу возведоша, и молят спастися душам нашим.

[Германово:] Петре верховне славных апостол, каменю веры, и Павле чудне, святых церквей вития и светильниче, Божественному престолу предстояще, о нас Христу молитеся.

Павле уста Господня, основание учений, иногда убо гонитель Иисуса Спаса, ныне же и первопрестольник апостолов быв блаженне. Темже неизглаголанная видел еси мудре, даже до третияго небесе возшед, и взывал еси: приидите со мною, и благих не лишимся.

Чтец поет  (глас 3-й).

[Иоанна монаха:] Вышняго Иерусалима граждане, камень веры, вития церкве Христовы, Троическая двоица, мiра ловцы, оставльше днесь яже на земли отъидоша страданием к Богу, и молятся ему со дерзновением, спастися душам нашим.

Старший (глас 5-й):
Слава Отцу, и Сыну, и Святому Духу. 

Братия:
[Византиево:] Премудрость Божия, соприсносущное Слово Отчее, якоже в Евангелиах предрече, многоплодныя лозы, вы есте всехвальнии апостоли: иже грозд зрел и красен, во ветвех ваших носящии, егоже вернии ядуще, услаждаем вкус к веселию. Петре каменю веры, и Павле похвало вселенныя, утвердите стадо, еже стяжасте ученьми вашими.

Старший:
И ныне и присно и во веки веков. Аминь
Братия поет Богородичен (глас 5-й):
Блажим Тя Богородице Дево, и славим Тя вернии по долгу, град непоколебимый, стену необоримую, твердую Предстательницу, и Прибежище душ наших.

Братия:
Господи, помилуй. (120 раз) вместо литии –поклон-
Стихиры на стиховне.

Первая стихира поется без стиха. Далее чтец читает первую половину стиха, братия поет вторую половину и стихиру.

Братия поет стихиры самогласны, Глас 1: Андрея Критскаго:

Яже по вся грады узы и скорби твоя, кто скажет, славне апостоле Павле? Труды, болезни и бдения, яже во алчбе и жажде злострастия, яже в зиме и наготе, кошницу и жезлобиения, каменометания и обхождения, глубины истопления, позор был еси Ангелов и человеков. Вся убо претерпел еси о укрепляющем тя Христе, да мир приобрящеши о Христе Иисусе, Господе твоем. Темже молим тя, творящии память твою верно: непрестанно моли спастися душам нашым.

Чтец:
Во всю землю изыде вещание их 

Братия:

И в концы вселеныя глаголы их.

Яже по вся грады вязния и скорби твоя кто исповесть, славне апостоле? Или кто представит подвиги и труды твоя, имиже трудился еси во Евангелии Христове, да вся приобрящеши и Христу приведеши Церковь. Но сию проси сохранити доброе твое исповедание, даже до конечнаго издыхания, Павле апостоле и учителю церквей.

Чтец:
Небеса поведают славу Божию, 

Братия:

Творение же руку Его возвещает твердь.

Иже из чрева матерня освящься, и пророчества прием исполнение, днесь от неплодныя раждается, Господне Пришествие проповедая ясно: покайтеся, приближися бо Царство Небесное.

Старший:
Слава Отцу, и Сыну, и Святому Духу.

Братия  (глас 6-й. Ефрема Кария):
Праздник радостен возсия концем днесь: всечестная память премудрых апостол и верховных Петра и Павла, темже и Рим срадуется, ликовствуя в песнех и пениих. Празднуем и мы, братие, всечестный сей день совершивше. Радуйся, Петре апостоле, искренний друже твоего Учителя, Христа Бога нашего. Радуйся, Павле вселюбезнейший, и проповедниче веры, и учителю вселенныя, яко имея дерзновение, супруже святоизбранный, Христа Бога нашего молите спастися душам нашим.

Старший (глас тойже):
И ныне и присно и во веки веков. Аминь
Братия поет Богородичен:
Творец и Избавитель мой, Пречистая, Христос Господь, из Твоих ложесн прошед, в мя Оболкийся, первыя клятвы Адама свободи. Темже Ти, Всечистая, яко Божии Матери же и Деве воистинну, вопием немолчно: радуйся Ангельски, радуйся, Владычице, Предстательство и Покрове и Спасение душ наших.

Братия:
Ныне отпущаеши раба Твоего, Владыко, по глаголу Твоему с миром; яко видеста очи мои спасение Твое, еже еси уготовал пред лицем всех людей, свет во откровение языков и славу людей Твоих Израиля.

Чтец: 
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -
Святый Боже, Святый Крепкий, Святый Безсмертный, помилуй нас. - поклон -

Слава Отцу, и Сыну, и Святому Духу, и ныне и присно и во веки веков. 

Пресвятая Троице, помилуй нас. Господи, очисти грехи наша. Владыко, прости беззакония наша. Святый, посети, исцели немощи наша Имени Твоего ради. 
Господи, помилуй. Господи, помилуй. Господи, помилуй.
Слава Отцу и Сыну и Святому Духу, и ныне и присно и во веки веков. Аминь.

Отче наш! Иже еси на Небесех. Да святится Имя Твое. Да приидет Царствие Твое. Да будет воля Твоя, яко на Небеси и на земли. Хлеб наш насущный даждь нам днесь. И остави нам долги наша, якоже и мы оставляем должником нашим. И не введи нас во искушение. Но избави нас от лукаваго.


Братия:
Аминь.
Братия поет тропарь (глас 4-й):

Апостолов первопрестольницы, и вселенныя учителие, Владыку всех молите, мир вселенней даровати, и душам нашим велию милость.

Старший:
Слава Отцу, и Сыну, и Святому Духу.

Братия поет тропарь (глас 4-й):
Апостолов первопрестольницы, и вселенныя учителие, Владыку всех молите, мир вселенней даровати, и душам нашим велию милость.

Старший:
И ныне и присно и во веки веков. Аминь
Братия (глас 4):
Богородице, Дево, радуйся, Благодатная Марие, Господь с Тобою; благословенна Ты в женах и благословен Плод чрева Твоего, яко Спаса родила еси душ наших. - поклон -

Чтец читает псалом 33: 
Благословлю Господа на всякое время, выну хвала Его во устех моих. 
О Господе похвалится душа моя, да услышат кротцыи и возвеселятся. 
Возвеличите Господа со мною, и вознесем имя Его вкупе. 
Взысках Господа и услыша мя, и от всех скорбей моих избави мя. 
Приступите к Нему и просветитеся, и лица ваша не постыдятся. 
Сей нищий воззва, и Господь услыша и, и от всех скорбей его спасе и. 
Ополчится Ангел Господень окрест боящихся Его, и избавит их. 
Вкусите и видите, яко благ Господь; блажен муж, иже уповает нань. 
Бойтеся Господа, вси святии Его, яко несть лишения боящимся Его. 
Богатии обнищаша и взалкаша, взыскающии же Господа не лишатся всякаго блага.
Братия:
Слава Отцу и Сыну и Святому Духу. И ныне и присно и во веки веков. Господи помилуй, Господи помилуй, Господи помилуй. Благослови.
Старший:
Господи Иисусе Христе Сыне Божий, молитвами Пречистыя Своея Матере, святых славных и всехвальных верховных апостол Петра и Павла, и всех святых, помилуй и спаси нас, яко Благ и Человеколюбец. 
Братия:
Аминь. 

